
Этычныя каштоўнасці ў творах  
даўняй беларускай літаратуры

Установа адукацыі “Віцебскі дзяржаўны ўніверсітэт імя П.М. Машэрава”, Віцебск

У артыкуле даследуюцца этычныя каштоўнасці, рэпрэзентаваныя ў творах пісьменнікаў ХІІ–XVII стагоддзяў. 
Мэта дадзенай работы – выявіць этычныя аксіялагічныя прыярытэты аўтараў даўняй беларускай літаратуры і 

ахарактарызаваць дынаміку аксіялагічных прыярытэтаў ад часоў узнікнення першых пісьмовых помнікаў да канца  
XVII стагоддзя.

Матэрыял і метады. Матэрыялам для даследавання сталі пісьмовыя помнікі ХІІ–ХVII cтагоддзяў. Асноўныя 
метады – канкрэтна-гістарычны, тыпалагічны, дэскрыптыўны з элементамі фенаменалагічнага аналізу.

Вынікі і іх абмеркаванне. Вылучаюцца этычныя аксіялагічныя прыярытэты ў творах аўтараў перыяду Кіеўскай 
Русі, часоў станаўлення ўласна беларускай літаратуры, а таксама XVI і XVІI стагоддзяў. Прасочваецца дынаміка 
этычных каштоўнасных прыярытэтаў і ўстанаўліваюцца дамінантныя этычныя каштоўнасці на кожным этапе 
развіцця літаратуры: у перыяд Кіеўскай Русі – любоў да Бога, абавязак перад Богам, роднымі і роднай зямлёй, вернасць, 
любоў да бліжняга, павага да святароў як настаўнікаў; на пачатку  станаўлення ўласнабеларускай літаратуры – любоў 
да Бога і вернасць Божым запаветам, любоў да роднай зямлі, вернасць слову, справядлівасць; у XVI стагоддзі – выкананне 
Божых запаветаў, талерантнасць, патрыятызм, мудрасць, міралюбства; у  XVIІ стагоддзі – любоў да Бога, чысціня 
душы, асвечанасць, здаровы сэнс, вернасць сваім звычаям. 

Заключэнне. У літаратурных творах выяўляюцца ў вобразнай форме этычныя каштоўнасці пэўнага часу. Дынаміка 
эстэтычнага ўвасаблення этычных каштоўнасцей – паказчык маральнага развіцця грамадства ў храналагічнай 
перспектыве. Аксіялагічныя этычныя прыярытэты аўтараў даўняй беларускай літаратуры залежалі ад зменлівага 
гістарычнага кантэксту. Стрыжнёвымі этычнымі каштоўнасцямі даўняй беларускай літаратуры на ўсім працягу 
яе развіцця былі хрысціянскія каштоўнасці, а пачынаючы з эпохі Адраджэння ў творах узмацнілася артыкуляцыя 
патрыятызму і асабістай адказнасці чалавека за свае паводзіны і за лёс роднай зямлі.  

Ключавыя словы: беларуская літаратура, змястоўны патэнцыял твора, маральныя каштоўнасці,  мастацкая 
інтэрпрэтацыя, апавядальніцкая стратэгія.

The article investigates the ethical values presented in the works of writers of ancient Belarusian literature.
The aim of the research is to identify ethical axiological priorities in the works of Belarusian literature authors from the first 

written monuments of the XIIth to the late XVIIth centuries.
Material and methods. The material for the study was written monuments of the XII–XVII centuries. The basic methods of the 

research are concrete-historical, typological, descriptive with elements of a phenomenological analysis.
Findings and their discussion. Ethical axiological priorities in the works of the authors of the period of Kievan Rus, the time of 

formation, of the Belarusian literature itself, as well the XVI and XVII centuries are identified. Dynamics of ethical value priorities 
is traced; dominant ethical values at each stage of the development of literature: during the period Kievan Rus, are identified, – 
the love of God, duty to God, family and native land, loyalty kindness to people, respect for priests as teachers; at the beginning of 
the emergence of Belarusian literature – love of God, performing God commandments, loyalty and honesty; in the 16th century 
– Christian commandments, tolerance, patriotism, wisdom, peace, initiative; in 17th century – love of God, purity of the soul, 
education, common sense, loyalty to the tradition of their ancestors.   

Conclusion. In literary works ethical values of a certain time are reflected. The dynamics of aesthetic assimilation of ethical values 
is an indicator of social and moral development in chronological perspective. Axiological ethical priorities of the ancient Belarusian 
authors were dependent on the volatile historical and social context. Basic ethnical values of ancient Belarusian literature throughout 
the centuries were Christian moral values. Since the Renaissance articulation of patriotism and personal human responsibility for the 
behavior and for the fate of the nature land strengthened.

Літаратура любога часу экспліцытна 
ці імпліцытна выяўляе каштоўнас-
ныя арыенціры і яе стваральнікаў, і 

грамадства пэўнага часу. Даўняя беларуская 
літаратура была пісьменствам сярэднявечна-
га тыпу. Яе пісьмовыя помнікі выконвалі не 
толькі мастацкую, але і пазамастацкую функ-
цыю. Яна падзялялася на літаратуру рэлігій-
ную і свецкую. Свецкі пачатак у ёй няўхільна 
ўмацоўваўся разам з далейшым развіццём гра-
мадства і пісьменства. 

Мэта дадзенай работы заключаец-
ца ў выяўленні этычных аксіялагічных 
прыярытэтаў аўтараў даўняй літаратуры і 
характарыстыцы дынамікі каштоўнасных 
прыярытэтаў ад часоў узнікнення першых 
пісьмовых помнікаў да канца XVII стагоддзя. 

Матэрыял і метады. Матэрыялам для 
аналізу абраны творы ХІІ–XVII стагоддзяў. 
Асноўныя метады – канкрэтна-гістарычны, 
тыпалагічны, дэскрыптыўны з элементамі 
фенаменалагічнага аналізу.

Вынікі і іх абмеркаванне. Аўтарытэтны 
даследчык-медыявіст Д.С. Ліхачоў слушна ад-
значаў: “Кожная літаратура стварае свой свет, 
які ўзнаўляе свет уяўленняў сучаснага ёй гра-
мадства” [1, с. 109]. Асаблівасці гістарычна-
га шляху пэўнай літаратуры, уяўленні пра яе 
людзей канкрэтнага часу ў многім тлумачаць 
праблематыку мастацкіх твораў, каштоўнас-
ныя прыярытэты аўтараў. Адметнасцю развіц-
ця даўняй беларускай літаратуры, як і іншых 
усходнеславянскіх літаратур, была мабільна-
сць яе творцаў, частая змена імі месца жыхар-
ства. Акрамя таго, асабліва ў перыяд ранняга 
Сярэднявечча, многія аўтары, што пераваж-
на былі вучонымі манахамі, галоўным чынам 
лічылі сябе Божымі дзецьмі, а не насельніка-
мі пэўнай тэрыторыі. Усё ж пра прыналежна-
сць таго ці іншага аўтара да пэўнай літаратуры 
можна гаварыць на падставе яго асноўнага 
месца жыхарства, а таксама на падставе пра-
блематыкі твораў і выяўлення пэўных этніч-
ных асаблівасцей. 

Фундаментам для беларускай літара-
туры стала літаратура Кіеўскай Русі, ранні-
мі помнікамі пісьменства якой былі грама-
ты, дамовы, летапісы, перакладзеныя на цар-
коўнаславянскую мову Біблія, жыціі і інш. 
На першы план у гэтых пісьмовых помніках 
выходзілі пытанні маралі, вернасці хрысціян-
скім запаветам. Летапісная “Аповесць міну-
лых гадоў”, завершаная Нестарам у пачатку 
ХІІ стагоддзя, знаёміла з гісторыяй усходніх 
славян і іх непасрэднага атачэння ў кантэксце 
гісторыі сусветнай. У ёй праз рознага кштал-
ту гістарычныя факты акцэнтавалася выра-
тавальная сіла хрысціянскай веры і ў мараль-
ным плане асуджаліся язычнікі. У прыватна-
сці ў “Аповесці мінулых гадоў” у маральных 

адносінах прыўзносіліся паляне, а астат-
нія плямёны ім проціпастаўляліся: “Поляне 
имели обычай отцов своих кроткий и тихий, 
стыдливы перед снохами своими и сестра-
ми, матерями и родителями; перед свекровя-
ми и деверями великую стыдливость имеют; 
имеют и брачный обычай: не идет зять за не-
вестой, но приводит ее накануне, а на следую-
щий день приносит за нее что дают. А древля-
не жили зверинским обычаем, жили по-скот-
ски: убивали друг друга, ели все нечистое, и 
браков у них не бывало, но умыкивали девиц 
у воды. А радимичи, вятичи и северяне име-
ли общий обычай: жили в лесу, как и все зве-
ри, ели все нечистое и срамословили при от-
цах и при снохах, и браков у них не бывало, 
но устраивались игрища между селами, и схо-
дились на эти игрища, на пляски, и на всякие 
бесовские песни и здесь умыкали себе жен 
по сговору с ними; имели же по две и по три 
жены. И если кто умирал, то устраивали по 
нем тризну, а затем делали большую колоду 
и возлагали на эту колоду мертвеца и сжига-
ли, собрав кости, вкладывали их в небольшой 
сосуд и ставили на столбах по дорогам, как 
делают и теперь еще вятичи. Этого же обычая 
держались и кривичи и прочие язычники, не 
знающие закона Божьего, но сами себе уста-
навливающие закон” [2, с. 20–21].

Старадаўняе пісьменства адгукалася на ак-
туальныя праблемы свайго часу. Яно імкну-
лася паяднаць вечнае і часовае, падкрэсліць 
іх сувязь. Так, у беларускім аналагу апокры-
фа “Хаджэнне Багародзіцы па пакутах” апо-
крыфе “Аб дванаццаці пакутах” артыкуляваў-
ся заклік выконваць Боскія запаведзі, бо па-
рушэнне іх караецца незалежна ад статусу 
таго, хто запаведзь парушыў: у пекле апыну-
ліся жорсткія правіцелі, сквапныя багацеі, 
крывадушныя святары, людзі простага зван-
ня. Усе яны паддаліся розным спакусам і не 
прытрымліваліся хрысціянскіх запаведзей.  
Да ліку найбольш заганных рыс чалавека ў 
апокрыфе адносіліся пляткарства і крыва-
душнасць. Размова ў гэтым апокрыфе адна-
часова ішла пра вечнае, уласцівае чалавечаму 
жыццю ўвогуле, і пра тое, што было менаві-
та звязана з існаваннем чалавека эпохі феада-
лізму: феадал прадставаў таксама грахоўнай  
асобай. 

Дыдактычны элемент – адзін з ас-
ноўных складнікаў пісьменства таго часу. 
Акадэмік Д.С. Ліхачоў доказна падкрэслі-
ваў, што на ўсходнеславянскіх землях у 
перыяд Сярэднявечча ўсе мастацтвы, у тым 
ліку і літаратура, мелі прыкладны харак-
тар [1, c. 136]. Важнай функцыяй літаратуры 
была выхаваўчая: помнік пісьменства паві-
нен быў даваць прыклад паводзінаў сапраўд-
нага хрысціяніна. Гэта функцыя рэалізава-

лася ва ўсіх жанрах, але найбольш рэпрэ-
зентатыўнымі былі жанры “слова”, прытчы 
 і жыція.

На перыяд станаўлення даўняй белару-
скай літаратуры прыпадае дзейнасць Кірылы 
Тураўскага (каля 1130 – пасля 1182) – зна-
камітага ўсходнеславянскага прапаведніка, 
бліскучага прамоўцы, высокаадукаванага ча-
лавека. Яго мастацкая спадчына была ўгрун-
тавана на артыкуляцыі хрысціянскіх дабра-
чыннасцей. Заслугоўвае ўвагі яго “Слова, каб 
не забывалі настаўнікаў сваіх”. Па сваёй накі-
раванасці гэта найперш павучанне, сэнс яко-
га заключаецца ў тым, што чалавек не павінен 
забываць дабро, яму зробленае, што чалавек 
абавязаны адказваць дабром на дабро. Кірыла 
Тураўскі даводзіў, што настаўнік-прапавед-
нік вучыць грамаце і веры, за гэта трэба быць 
яму ўдзячным. Няўдзячны ж вучань, няўдзяч-
ны чалавек, паводле аўтара “Слова, каб не за-
бывалі настаўнікаў сваіх”, падобны да згала-
далага і прамерзлага сабакі. Знакаміты кра-
самоўца з асуджэннем ставіўся да таго, што 
афіцыйнае хрысціянства называла “ера-
сямі”. Сведчанне таму – “Слова на сабор  
318 святых айцоў”, дзе ўхваляўся Нікейскі 
сабор, удзельнікі якога асудзілі Арыя і яго 
вучняў за гардыню і вальнадумства. Кірыла 
Тураўскі прыўзносіў святых айцоў Нікейскага 
сабора як мужных воінаў Божых, а Арыя 
называў ваўком у авечай скуры, што асме-
ліўся аспрэчваць Святую Тройцу. На пачат-
ку “Прытчы пра сляпога і бязногага” Кірыла 
Тураўскі даводзіў, што навука – шлях да 
славы, што ў кнігах – скарб вечнага жыцця, 
што Бог не любіць ганарлівых. Зместам жа 
прытчы пра гаспадара і вартаўнікоў вінаград-
нага саду сляпога і бязногага, якую нібыта ра-
сказаў Госпад, Кірыла Тураўскі акцэнтаваў, 
што душа і цела – адно цэлае. Перадаючы 
змест Божай прытчы, Кірыла Тураўскі пра-
сіў прабачэння за тое, што не можа належ-
ным чынам разважаць пра духоўныя рэчы, 
а фактычна ён пераконваў чытача ў шма-
тзначнасці гісторыі вартаўнікоў вінаградна-
га саду. У “Слове на першую нядзелю пасля 
Вялікадня” даводзіў, што Царква мае патрэбу 
ў вялікім настаўніку і мудрым прамоўцу дзе-
ля ўпрыгожання свята, што звычайныя людзі  
бедныя на словы, з памутнелым розумам 
не маюць агню Святога Духа, каб складаць 
карысныя для душы словы. Аднак значнасць 
падзеі – уваскрэсенне Хрыста – натхняе на-
ват шараговага чалавека на ўзнёслыя словы. 
Высокамаральнай асобай Кірылу Тураўскаму 
бачыўся чалавек, які не парушае хрысціянскіх  
запаведзей.

Пісьмовыя помнікі на пачатку ствара-
ліся вучонымі манахамі, якія спрабава-
лі аб’яднаць хрысціянскія маральныя імпе-

ратывы з паўсядзённымі праблемамі людзей 
Сярэднявечча. Паказальныя ў гэтым пла-
не “Жыціе Еўфрасінні Полацкай” і паслан-
не Клімента Смаляціча (дата нараджэння 
невядомая – пасля 1164) прэсвітару Фаме.  
У “Жыціі Еўфрасінні Полацкай” узнаўляўся 
яе шлях да Бога і служэнне Богу, паэтызавала-
ся імкненне асобы духоўна самаўдасканаль-
вацца, служыць не толькі Богу, але і людзям. 
Палеміка Клімента Смаляціча з прэсвітарам 
Фамой цікавая стаўленнем тагачасных люд-
зей да антычнай спадчыны. Фама абвінава-
чваў Клімента ў тым, што той дзеля большай 
вучонай славы абапіраўся ў сваіх выказваннях 
не на айцоў царквы, а на Гамера, Платона, 
Арыстоцеля. У пасланні Клімента Смаляціча 
акцэнтавалася неабходнасць для служкі 
хрысціянскай царквы і для чалавека ўвогу-
ле шырокага кругагляду; розум абвяшчаўся 
сродкам, што дазваляе чалавеку спасцігнуць 
Божую мудрасць і ісціну. Клімент Смаляціч 
рашуча адмяжоўваўся ад абвінавачванняў у 
славалюбстве і пераконваў свайго апанента, 
што духоўная асоба ў спрэчках адносна веры 
не павінна спасылацца на язычніцкіх аўтараў, 
а ў прыватных размовах і ліставанні гэта не 
забараняецца. 

“Слова аб палку Ігаравым” (канец ХІІ ста- 
годдзя – не пазней ХІІІ стагоддзя) стала 
яскравым увасабленнем уяўленняў аб чала-
веку Сярэднявечча і яго ролі ў грамадстве па-
водле вызначанай яму Богам ролі: князь паві-
нен быць патрыётам, абаронцам роднай зям-
лі, дружыннік – абаронцам радзімы і верным 
слугою князя. Аўтар падаў кодэкс вайскова-
га гонару, нагадаў князям, што ўсе яны браты 
і ўсе роўныя перад абавязкам абараняць род-
ную зямлю. Па меркаваннях Рыкарда Пікіа, 
у “Слове аб палку Ігаравым” асуджаецца ад-
ступленне князя Ігара ад свайго патрыятыч-
нага абавязку. Доказам таго, што гісторыя 
князя Ноўгарад-Северскага ў “Слове” ба-
чыцца як грахоўны і таму адмоўны “прыклад 
неабмежаванай гардыні, з’яўляецца цыта-
та з Бібліі, па-майстэрску ўстаўленая ў тэкст 
адразу ж пасля рыторыка-паэтычнага ўсту-
пу, які мы разглядалі ў самым пачатку апове-
ду, – “по былям нашего времени почнем же, 
братие, повhсть сию отъ стараго Владимера 
до нынhшняго Игоря, иже истягну умъ 
крhпостию своею и поостри сердца своего 
мужествомъ…” [3, c. 95]. Аўтар “Слова аб пал-
ку Ігаравым”, на думку Пікіа, ужывае цытату 
з Другазаконня Старога Запавету, у якой асу-
джаўся грэх гардыні цара Сігона Ясягонскага, 
і тым самым дае празрыстую ацэнку ўладалю-
бівым памкненням князя Ігара.

У ранні перыяд развіцця даўняй літа-
ратуры, такім чынам, у помніках пісьмен-
ства сцвяржаліся хрысціянскія каштоўнас-

ці, абавязкі чалавека перад Богам і роднай 
зямлёй.

Станаўленне ўласна беларускай літара-
туры адбывалася ў XIV–XV стагоддзях, ас-
ноўнымі жанрамі яе сталі летапісы, жыціі, 
хаджэнні, пахвалы, дзе этычнае таксама ўва-
ходзіла ў рамкі хрысціянскай маралі. Цікавае 
ў змястоўным плане “Хаджэнне ў Царград і 
Іерусалім Ігнація Смаляніна” (канец XIV ста-
годдзя) – твор, у якім увасоблены не толькі 
рэлігійныя, але і свецкія матывы. Паломнік 
Ігнацій Смалянін апавядаў пра барацьбу за 
ўладу ў Царградзе, расказваў пра ўзыходжан-
не на трон новага цара. Правіцеляў апавя-
дальнік не асуджаў, бо яны на сацыяльнай 
лесвіцы стаяць вышэй за яго, але і яны не 
вышэй за хрысціянскую мараль. Чытачу не-
навязліва тлумачылася, што чалавек паві-
нен кіравацца абавязкам перад Богам, а пра-
віцель – перад Богам і народам. У беларускіх 
летапісах змяшчалася ацэнка падзей і асоб, 
выказваліся пэўныя палітычныя сімпатыі і 
антыпатыі, ствараліся палітычныя легенды 
і паданні, у прыватнасці, легенда пра паход-
жанне шляхты ВКЛ ад рымскага арыстакра-
та Палямона. Асвятленне падзей нярэдка 
спалучалася з займальным аповедам пра мо-
манты палітычнага жыцця, як у “Летапісцы 
вялікіх князёў літоўскіх”. Вялікай каштоўна-
сцю грамадскага жыцця правазвяшчалі-
ся, напрыклад, у “Летапісцы вялікіх князёў 
літоўскіх”, “Беларуска-літоўскім летапі-
се 1446 года”, “Хроніцы Быхаўца” мір і зго-
да паміж князямі, вернасць слову і прысязе. 
У ХV стагоддзі з Сербіі на Беларусь прыйшло 
“Сказанне пра віленскіх пакутнікаў”. Размова 
там ішла пра братоў Іаана, Антонія і Яўстафія, 
асуджаных язычніцкім князем Альгердам 
на смерць за тое, што выконвалі хрысціян-
скія абрады. Падзвіжніцтва ў імя веры трак-
тавалася як норма паводзінаў  сапраўднага  
хрысціяніна. 

Пэўнае пашырэнне меў у літаратуры  
XV – пачатку XVI стагоддзя панегірычны 
жанр пахвалы, у якім аўтары выказвалі сваё 
разуменне добрага і дрэннага ў жыцці, але 
найперш давалі грамадзянству ўзор павод-
зінаў праз ухваленне пэўнай асобы высока-
га становішча. “Пахвала Вітаўту” была на-
пісана каля 1430 года, відаць, спецыяльна 
перад маючым адбыцца каранаваннем кня-
зя ВКЛ. У ёй вялікі літоўскі князь паказ-
ваўся як надзвычай уплывовая палітычная 
і дзяржаўная асоба ва ўсім свеце, як мудры 
правіцель, што клапоціцца пра гонар і ро-
сквіт сваёй зямлі, а таму пашырае яе межы і 
карыстаецца павагай з боку іншых правіцеляў. 
“Пахвала гетману Канстанціну Астрожскаму” 
рэпрэзентавала князя Астрожскага муж-
ным і таленавітым палкаводцам, адданым 

Вялікаму княству Літоўскаму. Тут аўтар 
твора сцвярджаў ідэал ратнага служэн-
ня Радзіме з пазіцыі агульнадзяржаўных  
інтарэсаў.

Беларускае пісьменства Сярэднявечча 
было полілінгвальным, шэраг твораў таго 
перыяду напісаны на латыні, у тым ліку 
творы Яна Вісліцкага (1490–1520) і Міколы 
Гусоўскага (1470–1533). Ян Вісліцкі на лацін-
скай мове ў паэме “Пруская вайна” апаэтыза-
ваў мужнае змаганне нашых продкаў супраць 
тэўтонаў і ў мастацкай форме кананізаваў 
дынастыю Ягелонаў. Найвышэйшай мараль-
най якасцю асобы ў паэме абвяшчалася па-
чуццё гонару за продкаў і вернасць ім. Згодна 
Я. Вісліцкаму, Ягайла і яго паслядоўнікі пра-
цягваюць справы легендарнага Крака, аднаго 
з заснавальнікаў польскай дзяржавы. Яны са-
праўдныя кіраўнікі дзяржавы, бо наследуюць 
мудрыя дзяянні папярэднікаў.

Таленавітым паэтам эпохі Адраджэння быў 
Мікола Гусоўскі, які ў мастацкай форме падаў 
свае каштоўнасныя арыенціры. Самы зна-
каміты твор Гусоўскага – паэма “Песня пра 
зубра”. У ёй М. Гусоўскі як бы паміж іншым 
зазначыў, што кнігі – захавальнікі памяці пра 
мінулае, аднак звесткі там могуць быць ня-
поўнымі, а таму лепш звяртацца да відавоч-
цаў. Сам ён відавочца і ў творы будзе апавя-
даць пра ўбачанае і перажытае. Абавязкам 
творцы Гусоўскі лічыў абарону міру і згоды. 
Мір – надзвычайная каштоўнасць грамадска-
га быцця:

Спынім забойствы! Сумленне, і розум, і 
гонар

Ўладна загадваюць кніжніку: як са званіцы,
Бі ў сваё звонкае слова, узбройвай народы
Супраць разбою! Бясконца купае і губіць
Марс збраяносны людзей у крывавых ку-

пальнях [4, c. 99].

Як чалавек Рэнесансу Гусоўскі верыў у Бога 
і ў вялікія магчымасці чалавека. Ён апяваў 
мужнага, разумнага і ініцыятыўнага чалавека. 
Зубр у яго паэме заваёўвае права быць на чале 
статку ў барацьбе з сапернікамі. Ідэалам дзяр-
жаўнага дзеяча выступае ў паэме князь Вітаўт, 
які, паводле аўтара, ацэньваў людзей па іх 
асабістых якасцях, а не па паходжанні, які 
сваёй мудрай знешняй і ўнутранай палітыкай 
высока ўзняў уласны аўтарытэт і аўтарытэт 
дзяржавы:

Факельшчык войнаў са слабым, а з дужым 
анёл-міратворац

Ставіў аголены меч свой, як слуп 
пагранічны,

Перад нашэсцямі ворагаў з поўдня і ўсхо-
ду [4, c. 88].

Бароўка В.Ю. Этычныя каштоўнасці ў творах даўняй беларускай літаратуры

Нельга не пагадзіцца з меркаваннем  
У.А. Калесніка, што “Гусоўскі цераз вобраз 
Вітаўта аднаўляе паслабленыя ў яго час гераіч-
ныя ідэалы даўняй патрыярхальнай дружын-
най этыкі, супрацьпастаўляе іх сфармаліза-
ванай лесвіцы феадальнага падпарадкавання 
па знатнасці, а не па здольнасцях і заслугах” 
[5, c. 172]. У паэме “Новая і славутая пера-
мога над туркамі ў ліпені месяцы”, прысве-
чанай перамозе народнага апалчэння пад 
Трамбоўлем, аўтар прыўзносіў народную зго-
ду ў імя вялікай справы. Паэма “Жыццё і по-
дзвігі святога Гіяцынта” – мастацкае сцвяр-
джэнне асобы ініцыятыўнага хрысціяніна, ду-
хоўнага падзвіжніцтва ў імя Бога і чалавека. 

Выдатны дзеяч эпохі Адраджэння 
Францыск Скарына (1490–1551) – пераклад-
чык і інтэпрэтатар Бібліі – свае погляды на 
грамадства і яго ўладкаванне, на месца ча-
лавека ў свеце, на ролю кнігі і асветы выка-
заў у прадмовах і пасляслоўях да кніг Святога 
Пісьма. Мэта выдання Бібліі пазначалася на-
ступным чынам: “Бивлия руска, выложена 
доктором Франциском Скориною из славно-
го града Полоцька, Богу ко чти и людем по-
сполитым к доброму научению”. Біблія для 
Скарыны – крыніца ведаў і выхавання чала-
века. У прадмове да “Псалтыра” падкрэслі-
валася: “Детем малым початок всякое доброе 
наукы, дорослым помножение в науке, мужем 
моцное утверждение”. Неабходнасць служэн-
ня чалавека грамадству пазіцыянавалася 
Скарынам у прадмове да кнігі “Эсфір”, ідэяй 
патрыятызму была прасякнута прадмова да 
кнігі “Юдзіф”. Беларускі першадрукар лічыў, 
што чалавек павінен пастаянна самаўдаска-
нальвацца, што грамадства павінна ўлад-
коўвацца на пачатках розуму і справядлівасці. 
У прадмове да кнігі “Левіт” зазначалася, што 
чалавек адказны за свае справы, што грахі не 
выкупляюцца “кровию тельцев и козлов”. 
Дзеячаў эпохі Адраджэння хвалявала прабле-
ма правіцеля, кіраўніка дзяржавы. У якасці 
пацвярджэння можна спаслацца на трактат 
Дантэ “Пра правіцеля”. Свой ідэал узорнага 
кіраўніка дзяржавы Францыск Скарына ўзяў 
з Бібліі ў асобе мудрага і справядлівага цара 
Саламона. 

Этычныя каштоўнасці перадавых людзей  
эпохі рэлігійнай рэфармацыі выказваў Сымон 
Будны (1530–1593). Дзеля памнажэння і 
развіцця асветы ў 1562 годзе ён выдаў на бе-
ларускай мове “Катэхізіс” у Нясвіжскай дру-
карні. У панегірычным прысвячэнні князям 
Радзівілам Сымон Будны пісаў пра абавязак 
чалавека працягваць традыцыі продкаў, пра-
цаваць на карысць роднага краю. Будны ха-
цеў бачыць святароў, духоўных настаўнікаў 
людзьмі высокамаральнымі і адукаванымі.  
У прадмове да “Катэхізіса” ён параўноўваў 

духоўных настаўнікаў з соллю: “Кали учи-
тель накозанием, поучением и напомина-
нием не заховуеть людей от духовное гни-
ли, то повелеватъ Г(оспо)дь вон его выкину-
ти и потоптати яко соль, естли бы одурела, 
або силу свою утратила” [3, c. 402]. Пытанні 
маралі і веры былі цесна пераплецены ў свя-
домасці Сымона Буднага. Да ліку першачар-
говых грамадскіх маральных каштоўнасцей 
ён, як сведчыць трактат “Пра свецкую ўладу” 
(1583), адносіў рэлігійную талерантнасць, не-
прыманне ўціску іншаверцаў. Своеасаблівы 
працяг ідэй, выказаных Будным адносна ролі 
асветы, – гэта прадмова да выдадзенага 
“Евангелля” (1570-я гады) Васіля Цяпінскага 
(1540–1603). Яна грунтавалася на ідэі неаб-
ходнасці высокай адукаванасці, на думцы пра 
запатрабаванасць адкрыцця школ для народа, 
на перакананні, што паны і духавенства паві-
нны клапаціцца пра пашырэнне асветы, і ак-
цэнтаванні таго, што для сапраўднага грама- 
дзяніна агульнанародныя інтарэсы вышэй за 
прыватныя і рэлігійныя.

XVI – першая палова XVIІ ст. пазна-
чаны з’яўленнем грамадзянскай па сваёй 
сутнасці паэзіі Андрэя Рымшы (1550–1599)  
і Яна Казіміра Пашкевіча (гады жыцця невя-
домыя). У “эпікграмах” (старажытныя грэкі 
першапачаткова называлі эпіграмамі над-
пісы, якія тлумачылі прызначэнне нечага. – 
В.Б.) Андрэя Рымшы на гербы Льва Сапегі 
і Фёдара Скуміна патрыятызм, мудрасць і 
справядлівасць адносіліся аўтарам да важ-
ных уласцівасцей магнатаў. Так, у эпікгра-
ме на герб Фёдара Скуміна Рымша паэтыза-
ваў носьбіта герба як абаронцу роднай зям-
лі, а ў эпікграме на герб Сапегі носьбіты герба 
атэстуюцца людзьмі мудрымі і справядлівымі. 
Апалагетычная паэма “Дэкатэрос Азероама, 
або Дзясяцігадовая аповесць пра ваенныя 
справы Крыштофа Радзівіла” (1585) – твор, у 
якім магнат Радзівіл прадставаў у абліччы сме-
лага і рашучага воіна-хрысціяніна. Ян Казімір 
Пашкевіч у адзіным вершы, які дайшоў да 
нашага часу і датаваны 1621 годам, артыку-
ляваў значнасць і ідэнтыфікацыйны харак-
тар этнічна-моўнай асновы дзяржавы і краю: 
“Полска квитнет лациною, // Литва квитнет 
русчизною” [6, c. 95]. Яго знакаміты верш за-
канчваўся аптымістычнымі радкамі: “Весели 
ж се ты, Русине, // Тва слава никгды не згі- 
не!” [6, c. 95].

Грамадскі ідэал чалавека-патрыёта не-
двухсэнсоўна выяўляўся ў гістарычна-даку-
ментальным творы “Дзённік Люблінскага 
сейма 1569 г.” і ў “Допісах” Філона Кміты-
Чарнабыльскага (1530–1587). “Дзённік 
Люблінскага сейма 1569 г.” – узнаўлен-
не сітуацыі, звязанай з утварэннем Рэчы 
Паспалітай. Гетман Ян Хадкевіч, што стаяў 

на чале вялікакняскіх паслоў, прадстаўлены ў 
творы шчырым патрыётам ВКЛ. Яго прамова 
на сейме, дзе прынялі рашэнне пра аб’яднан-
не Княства і Кароны, была прасякнута клопа-
там пра лёс роднага краю, заклікам да поль-
скіх арыстакратаў шанаваць гонар Вялікага 
княства Літоўскага, аб’яднаць дзве дзяржавы 
на ўмовах справядлівасці і роўнасці. “Допісы” 
(1573–1574) Філона Кміты-Чарнабыльскага 
па змесце ўяўлялі сабой асвятленне памеж-
нага жыцця ВКЛ і Вялікага Маскоўскага 
княства, уключалі звесткі пра намеры і ва-
енныя справы Івана Жахлівага, пра ўнутра-
ную сітуацыю ў Рэчы Паспалітай. Кміта-
Чарнабыльскі выказваў захапленне хітрас-
цю і палітычнай знаходлівасцю рускага цара, 
выступаў супраць шляхецкай фанабэрлівас-
ці. Згадваючы ўцёкі французскага арыстакра-
та Генрыха Валуа з Рэчы Паспалітай пасля 
непрацяглага знаходжання на польскім тро-
не, выказваў меркаванне, што ў аб’яднанай 
дзяржаве варта выбіраць правіцелем не чу-
жаземца, а каго-небудзь з уплывовых сваіх 
арыстакратаў. 

Уяўленні звычайнага чалавека пра све-
таўладкаванне, пра гарманічнае суіснаван-
не ў грамадстве розных сацыяльных плас-
тоў занатавалі дзённікі людзей таго часу: 
“Дыярыуш” Фёдара Еўлашэўскага (1546–
1604), “Дыярыуш” Яна Цадроўскага (1617–
1682), а таксама “Баркулабаўскі летапіс”.  
Ф. Еўлашоўскі без прыхарошвання падаў 
многія адмоўныя грамадскія з’явы свайго 
часу, у прыватнасці, шляхецкія бойкі, раска-
заў пра свавольствы магнатаў. Яго ідэал са-
праўднага шляхціца – верны слуга магнату, 
верны муж і клапатлівы бацька дзецям, а ідэал 
шляхцянкі – верная жонка і клапатлівая маці. 
“Баркулабаўскі летапіс” праз замалёўкі ся-
лянскага і шляхецкага побыту, праз згадван-
не пра казацкія паўстанцкія атрады акцэнта-
ваў думку, што ідэальнае жыццё павінна быць 
сытым і мірным.

Напярэдадні, падчас і пасля Брэсцкай цар-
коўнай уніі 1596 года разгарнулася палеміка 
паміж праціўнікамі і прыхільнікамі ўніі. Гэта 
была не спрэчка наватараў і традыцыяналістаў 
у грамадскім жыцці; размова фактычна ішла 
пра шляхі, якія б дазволілі пазбегнуць гра-
мадзянскай вайны. Праціўнікі ўніі лічылі яе 
прыняцце шляхам да далейшай паланізацыі 
і акаталічвання беларускага насельніцтва, да 
страты ім сваёй рэлігійнай і этнічнай ідэнтыч-
насці, шляхам да росту варожасці і супраць-
стаяння ў грамадстве. Прыхільнікі ўніі зыход-
зілі з таго, што царкоўнае аб’яднанне дасць 
магчымасць пазбегнуць варожасці паміж пра-
васлаўнымі і каталікамі і стане адмысловай 
рэлігійнай прыкметай насельніцтва было-
га ВКЛ. Такім чынам, палемічная літаратура 

была заснавана не толькі на рэлігійных, але 
і на свецкіх ідэях. Яна патрыятычная ў сваёй 
аснове, але крыніцы патрыятызму былі роз-
нымі, як розным было разуменне перспектыў 
развіцця роднай зямлі. Праваслаўны іерарх 
Іпацій Пацей (1541–1613) апраўдваў унію і 
заклікаў да адзінства хрысціян. На яго дум-
ку, незайздроснае становішча праваслаўнай 
царквы, неадпаведнасць святароў свайму 
прызначэнню абумовілі заключэнне ўніі як 
выратавальнага кроку дзеля захавання хрыс-
ціянскай веры. Стэфан Зізаній (гады жыцця 
невядомыя) лічыў, што ўнія – гэта справа рук 
карыслівага каталіцкага духавенства, якое кі-
руецца сваімі вузкімі канфесійнымі інтарэса-
мі. “Апокрысіс” Хрыстафора Філалета стаў 
эмацыянальным і рэзкім выступленнем су-
праць каталіцызму, маральнай недасканалас-
ці каталіцкага духавенства і яго вышэйша-
га кіраўніцтва. Пытанні маралі, дзяржаўнасці 
і веры цесна былі звязаны ў пісьменнікаў- 
палемістаў. Яркім і арыгінальным пісьмовым 
помнікам, накіраваным супраць Брэсцкай 
уніі, быў “Фрынас, або Плач усходняй цар-
квы” Мялеція Сматрыцкага (1547–1633).  
У гэтым высокамастацкім творы праваслаўная 
царква пададзена ў вобразе няшчаснай маці, 
якой выракліся родныя дзеці. Афанасій 
Філіповіч (1597–1648) падкрэсліваў, што цар-
коўная ўнія – шлях да канчатковага паняво-
лення народа, што Рэч Паспалітая – дзяржа-
ва “своволнага панства”, дзе вышэйшыя пра-
васлаўныя іерархі не праявілі сябе патрыётамі 
роднай зямлі.

Сацыякультурныя абставіны абумовілі фе-
номен палітычнай сатыры XVІІ стагоддзя, за-
сяроджанай найперш на пытаннях свецка-
га грамадскага жыцця. “Прамова Мялеш- 
кі” – таленавітая стылізацыя пад сеймавыя 
прамовы ў Рэчы Паспалітай. Аўтар твора 
прапаноўваў прагнаць караля Жыгімонта ІІ 
Аўгуста, каралям Жыгімонтам ІІ і ІІІ ён про-
ціпастаўляў Жыгімонта І Старога, які “Литву 
и Русь нашу любительна миловал”. Аўтара 
абурала засілле іншаземцаў на беларускіх зем-
лях і пакорлівасць суайчыннікаў. Ганарлівая 
і амаральная польская шляхта і яе “падга-
лоскі” з асяроддзя землякоў аўтара проці-
пастаўляліся патрыятычна настроенай ста-
рой беларускай шляхце. Аўтар “Прамовы 
Мялешкі” ўжываў этнаграфічна-бытавы ма-
тэрыял у якасці аргументацыі сваіх вывадаў 
пра маральную сапсаванасць тагачаснага гра-
мадства. Апавядальнік, у прыватнасці, проці-
пастаўляў старыя і новыя стравы: “И то вел-
ми страшная шкода – гологуздые кури ховати 
и инные пташки смажити. Торты тые цина-
моном, микгдалами цукровати. А на моей па-
мети присмаков тых не бывало. Добрая была 
гуска з грибъками, качка з перчиком, печон-

ка з цыбулею или чосныком. А коли на пе-
репышные достатки – каша рижовая з шаф-
раном. Вина венгерского не заживали перед 
тым. Малмазию скромно пивали, медок и го-
рилочку дюбали, але гроши под достатком 
мевали” [7, с. 422]. “Ліст да Абуховіча” быў 
накіраваны супраць дзяржаўнай здрады вы-
сокапастаўленых асоб. Ідэал аўтара – воена-
чальнік, што кіруецца інтарэсамі Айчыны, а 
не ўласнай выгадай. Звяртаючыся да Піліпа 
Абуховіча, які нібыта за вялікі хабар здаў 
Смаленск ворагам, апавядальнік з’едліва 
канстатаваў: “Увалявся есь у великую славу, 
як свиня у грась, горш то ся стало, коли хто 
упадзе у новом кожусе у густое болото, у злом 
розуменю, у обмовах людзких и у срамоти 
седзиць, як дзяцел у дупли” [7, с. 424]. 

У сярэдзіне XVІІ стагоддзя працягвае разві-
вацца паэзія, пашыраецца яе жанравы і тэма-
тычны дыяпазон. Пэўны час ў паэзіі дамінуе 
жанр дэкламацыі, прадстаўлены панегірыч-
нымі творамі для публічнага чытання адной 
або некалькімі асобамі. Іх аўтары – Філафей 
Утчыцкі (гады жыцця невядомыя), Ігнат 
Іяўлевіч (1616–1686), Сімяон Полацкі (1629–
1680). Манах Філафей Утчыцкі  падкрэслі-
ваў важнасць наяўнасці веры ў чалавека. Ігнат 
Іяўлевіч шмат разважаў над гісторыяй славян 
і ўхваляў іх мову. Паэт Фама Іяўлевіч (гады 
жыцця невядомыя) у польскамоўнай паэме 
“Лабірынт” акцэнтаваў думку пра неабход-
насць адзінства і дружбы славянскіх народаў, 
пра вялікія магчымасці чалавечага розуму і 
яго ролю ў стасунках паміж  людзьмі.

XVІІ стагоддзе – час, калі літарату-
ра ўсё больш і больш становіцца свецкай. 
Прыкметнай з’явай таго часу стала творчасць 
Сімяона Полацкага. У многім дзякуючы яго 
творчасці пачалося “сацыяльнае пашырэнне” 
(тэрмін Д.С. Ліхачова) літаратуры. Літаратура 
“адваёўвае незалежнае месца ў культурным 
жыцці грамадства. Яна атрымлівае свабоду 
ад абраду, укладу, ад дзелавых функцый і тым 
самым становіцца вольнай выконваць сваю 
грамадскую функцыю нечасткова, не ў сувя-
зі з тым ці іншым прызначэннем жанру, а так-
сама непасрэдна, але непасрэдна па-мастацку 
і на больш свабодным ад дзелавых функцый 
узроўні” [1, с. 168]. На пачатку творчай дзей-
насці Сімяон Полацкі часта выкарыстоўваў 
такія жанры, як эпітафія і элегія, сюжэтны 
верш. Іх ён напаўняў філасофскім сэнсам і 
філасофскімі сентэнцыямі (“Поверь же, что 
не может угодить всем // Тот, кому выпало 
на свет родиться” [8, с. 90]; “на небе занять 
первые места // Добродетель позволит, а не 
дворянские привилегии” [8, с. 92]; “В ежед-
невной работе, как муравей, пребывай” [8,  
с. 98] і г.д.). Сімяон Полацкі марыў пра асве-
чанага манарха, які ў сваёй дзейнасці кіруецца 

хрысціянскім маральным кодэксам і заклапо-
чаны пашырэннем асветы і ведаў. Асветніцкі, 
дыдактычны і філасофскі пачаткі па-майстэр-
ску спалучаліся ў творах пісьменніка. У поль-
скамоўным вершы “Эпітафія” гаварылася, 
што цела смяротнае, але душа ідзе да Божай 
славы, таму клапаціцца найперш трэба пра 
чысціню душы. Гэта ж думка вар’іруецца і ў 
творы “Gloria incognants est (Слава зменлі-
вая)”: усё зменлівае (чалавечае жыццё, існа-
ванне дзяржаў), усё смяротнае, таму чалавек 
павінен дбаць пра вечнае, розумам звяртацца 
да Неба. Антычныя, біблейскія, гістарычныя і 
бытавыя сюжэты станавіліся сродкам сцвяр-
джэння хрысціянскага маральнага кодэкса.  
У польскамоўным вершы “Пяшчота да дзя-
цей” згадваецца пра малпу, якая, песця-
чы, задавіла сваё дзіця. Паводле Сімяона 
Полацкага, некаторыя маці прыводзяць да 
смерці сваіх дзетак праз празмернае пеставан-
не. Ідэал сапраўднай прыгажосці для хрысці-
яніна, як даводзіць аўтар у польскамоўным 
вершы “Прыпадабненне”, – Дзева Марыя: 
калі мы прыпадабняемся да яе, то прыпа-
дабняемся да Бога. У зборніку “Вертаград 
шматкаляровы” (1680) паэт падсумоўваў свае 
роздумы над жыццёвымі праблемамі, над 
хрысціянскім  пастулатамі, над нормамі па-
водзінаў чалавека і пераконваў у неабходнас-
ці чалавеку заставацца чалавекам. Так, у вер-
шы “Дабро за зло” пісьменнік прыгадаў, што 
Філіп Македонскі, калі пачуў, што “муж не-
кий гаждаше, // хулы яве и отай о нем глаго-
лаше” [8, с. 354], загадаў “много число злат-
ниц ему даше”.  Чалавек той  пасля “уже во 
хвалителя его преложися”. Мараль гісторыі 
Сімяон Полацкі сфармуляваў радкамі:

О дивны победы! не злым зло воздает,
но благостыне си злобу побеждает.
Христианску доброту в себе проявил есть
прежде неже Христос-Бог сему мир учил 

есть” [8, с. 354]. 

Паэт заклікаў ва ўзаемаадносінах з людзь-
мі прытрымлівацца хрысціянскага мараль-
нага кодэкса і здаровага сэнсу. Напрыклад, 
у вершы “Маўчанне” ён спачатку згадаў пра 
Піфагора, які прасіў вучняў пяць гадоў за-
хоўваць маўчанне, каб чаму-небудзь навучыц-
ца, а потым фармуляваў мараль са сказанага:

Кто не умеет временно молчати,
не научится добре глаголати [8, с. 371].

У парабалічным вершы “Ненасытство” 
нагадваў:

Птица Феникс ветви многи собирает,
на них же сам огнем возлег согорает:

тако ненасытнии много пищъ съедают
и питий пиют, от них же умирают [8, с. 372].
Апошні верш у “Вертаградзе шматка-

ляровым” “Яма” складаўся з двух радкоў і 
ўтрымліваў ў сабе перасцярогу:

Иже подругом си яму копает,
сам многократне в ону въпадает [8, с. 382].

Этычныя імператывы, заснаваныя на хрыс-
ціянскай маралі, гуманістычным стаўленні да 
чалавека і ідэі ўдасканалення грамадства і ча-
лавека з дапамогай асветы, – характэрная 
рыса творчасці беларуска-рускага пісьменні-
ка Сімяона Полацкага і яго наступнікаў у лі-
таратуры пазнейшага часу. 

Заключэнне. Літаратура ёсць аксіялагічны 
эпіфеномен. У ёй знаходзяць прамое ці ўскос-
нае выяўленне этычныя каштоўнасці пэўна-
га храналагічнага перыяду. Аксіялагічны 
этычны дыяпазон літаратуры залежыць ад 
гістарычнага часу. Стрыжнёвымі этычны-
мі каштоўнасцямі даўняй беларускай лі-

таратуры на ўсім працягу яе развіцця былі 
хрысціянскія каштоўнасці, а пачынаючы з 
эпохі Адраджэння ў ёй узмацнілася артыку-
ляцыя патрыятызму і асабістай адказнас-
ці чалавека за свае паводзіны і за лёс роднай  
зямлі.  

